
Os herdeiros de Ovídio Riobóo teñen a documentación que acredita os seus direitos 

A Xunta reivindica a propriedade de Ons, unha illa expropriada polo franquismo 

 

Moitas son as histórias que se teñen contado e escrito sobre a illa de Ons, pero poucas, sobre todo 
as que se refiren ao século XX, son coñecidas como realmente sucederon. Lola Riobóo é a sobriña neta de 
Ovídio Riobóo, o home a quen o réxime franquista expropriara ilegalmente a illa no 1942. Nunha regueifa 
sobre a propriedade, con case cincuenta anos de história, ela e o seu tillo teiman en demostrar os seus direitos 
de propriedade nun momento en que a Xunta é a dona de feito. 

ROSA Mª FOLGAR 

A Nosa Terra. Nº 688. 24/08/1995 

 

 

 

A história de Ons neste século ten duas vertentes, segundo explican Lola Riobóo e o seu fillo Xurxo. 
A primeira é a legal, na que se conta que en 1918 a família Riobóo merca ao Marqués de Valadares a illa, a 
médias con Marcial Bernadal, por 250.000 pesetas. En 1921 a familia xa se fixera con toda a illa. En Ons había 
colonos que tiñan as casas arrendadas nunha zona da illa e pagábanlle aos Riobóo en espécie, nunca en 
cartos. 

En 1942 era proprietário da illa de Ons Ovidio Riobóo e a el foille expropriada polo Ramo de Guerra 
do Estado para fins militares. Querían estabelecer unha base de submarinos e eso que a Mariña non dispuña 
deles. A illa nunca foi empregada para tales fins, e do que sería Defensa pasou a Agricultura (dependendo, 
entre outros organismos, do ICONA) e finalmente, en 1981, pasou á Xunta de Galicia. 

O outro ponto de vista é moral ou histórico. Cando se produciu o golpe de Estado de Franco era 
proprietário de Ons o que seria o seu último dono adulto, Ovídio Riobóo. Un republicano que se rebelou 
contra as inxustizas que se estaban a cometer. Foi tanto o que loitou pola defensa dos dereitos lexítimos que 
o novo Estado quería arrebatarlle que se suicidou, segundo todas as versións oficiais, non compartidas por 
quen o coñeceron. Ovídio Riobóo, segun afirman os seus familiares puido terse marchado para Portugal e 
salvarse, pero non o fixo. En troques si axudou a moita xente a escapar e salvarse. A sua posición nesta nova 
situación co franquismo estivo tan definida que se chegou a enfrentar con alguns dos seus próprios amigos. 
A família Riobóo, segun os seus próprios descendentes, fora moi boa coa xente. Cónstalles que nos anos 30 a 

família tiña pensado facer aos habitantes donos das propiedades e dos seus terrenos, pero desa intención 
nunca nada se soubo a causa da expropriación. 

Propriedade legal e de feito 

A illa de Ons é "legal e fraudulentamente" propiedade da Xunta de Galicia. As persoas que viven na 
illa teñen reclamado con manifestacións a propriedade das suas terras con pancartas nas que se lía: "A illa é 
nosa". A família Riobóo posúe documentación relativa á propiedade da illa, contratos de arrendamento que 
existían en 1918, o rexistro da propriedade, e todo o relacionado coa situación legal cando se realizou a 
expropiación. Afirman que no devandito rexistro constan como últimos danos da illa de Ons, Lola Riobóo e 
os seus irmáns, que en 1942 aínda eran rapaces, pero que quedaban tutelados por un amigo do finado Ovídio 
Riobóo. 

En relación á propiedade de Ons están as persoas que ali viven,  que reclaman a illa para si. Despois 
está a Xunta de Galicia que está vendo se realiza un informe sobre a situación legal da illa. A família pensa 
que ese interese repentino da Xunta é debido ás manifestacións das persoas de Ons.  

A este respeito comenta o fillo de Lela Riobóo cun ton irónico, "por que non lle pediu a Administración 
este informe á própria familia e xa tiña aforrados uns cartos?" 

En terceiro lugar están os proprietários lexítimos e morais da illa, a familia Riobóo, os sucesores 
daqueles aos que o réxime franquista expropiara ou roubara a sua propiedade só por motivos políticos. Non 
se coñecen cales son as suas intencións con relación á reclamación da propiedade da illa. Non se sabe se a 
pedirán ou se a deixarán que a Administración faga o que queira. 

O que se sabe é que Lola Riobóo, a sobriña-neta de Ovídio Riobóo, volve cada verán á illa e todos os 
anos olla as reformas que ali se produciron, unha nova casa, un novo bar, unha casa ampliada... O que non se 
volveu abrir desde a expropriación foi a casa da fámilia Riobóo, unha familia á que lle seguen gardando 
aprécio os habitantes da illa, polo menos os máis vellos, e os que non abertamente polo menos diante deles. 
"Os Riobóo sempre foron boa xente". 

Polo que a ela respecta, Lola Riobóo pensa seguir vindo a Bueu e a Ons mentres poida. Para ela a illa 
garda os seus recordos de infancia e mocidade e significa algo moi especial. Comenta Lola, rindo, que até por 
duas veces o cantante Xúlio Iglesias se interesou en mercar a illa de Ons. • 

 

 

 


